
PASAN
Marahil napakarami ng natabunan ng kahirapan; ngunit, halos
dalawampu’t pitong taon na ang nakakaraan, nang nagalit ang

bulkan, ang Pinatubo na nagpabaon sa masaganang lupa, ari-
arian. Ilang pulgada katumbas ng halos tatlong dekada, isang
kahapong marahas na nag-iwan ng bakas.

“Pasan-pasan  po  namin  ang  mga  gulay  na  inangkat  namin  sa
Sitio, minsan lima o tatlong sako. Halos apat na oras po ang
paglalakad papunta sa bayan. Para po sa mga anak namin.”
Ang  ating  mga  katutubo,  masagana  sa  lupa  at  mayaman  sa
kultura.  Hindi  na  sila  iba,  madalas  na  natin  silang
nakakasalamuha. Isa sakanila ang pamilya Bagat na naninirahan
sa Sitio Banawen, Barangay Maloma, San Felipe, Zambales. Bunga
ng isang taong panliligaw ni Tatay Alejo kay Nanay Julie,
nagkaroon sila ng walong anak. Ayon sakanila, hindi man sila
tumigil  magsikap,  apat  sakanilang  mga  anak  ay  hindi
nakapagtapos ng pag-aaral. Kasabay na nito ang pagputok ng
bulkang Pinatubo na tuluyang ibinaon ang kanilang mga tanim na
pinagkakakitaan.  Ang  panganay  na  si  Jerah,  bagamat
nakatungtong ng ikalawang taon sa kolehiyo hindi sumapat ang
kita upang sya ay mapagtapos, si Jonas naman ay nakatungtong
ng ika-apat na baitang, habang si Jeanne at Jayneth naman ay
naging ganoon din ang kapalaran.

Taong  2012  ng  mapasama  ang  Pamilya  Bagat  sa  Programang
Pantawid Pamilya ng DSWD. Sila ay aktibo sa naturang programa.
Sa katunayan ay naging Parent Leader si Tatay Alejo na kung
saan siya ang nangunguna sa ibat ibang gawain ng programa at
walang sawang ipinapaabot sa kanyang mga kasamahan ang mga
mahahalagang  impormasyon  patungkol  sa  mga  programa.
Magkatuwang  ang  mag-asawa  sa  bawat  pagsubok  hanggang  sa
patuloy nilang napag-aral ang apat pa nilang mga anak na sina
Allysa Joy, Jessica, Jerameh, at Juliet. Katuwang ang 4P’s, si
Allysa Joy (21), ay nakapagtapos na sa kolehiyo ngayong taon
sa kursong Bachelor of Elementary Education at kasalukuyan ng

nagtuturo sa kanyang mga kapawa katutubo. Si Jessica naman
(20) ay tutungtong na sa ika-apat na taon sa kolehiyo sa
pasukan sa kursong Bachelor of Science in Agriculture. Habang
sina Jerameh (17) at Juliet (16) na patuloy na minomonitor ng
4P’s ay tutungtong na sa Senior High School sa pasukan.

Si Tatay Alejo ay isang Indigenous People’s President ng mga
Senior  Citizen  sa  kanilang  barangay  na  may  apatnapung
miyembro. Sya rin ang kinilalang “elder” sa kanilang Sitio at
may hawak ng Certificate of Ancestral Domain (CAD), kasama ang
kanyang pamilya, chieftain, at sa tulong na din ng National
Commission of Indigenous People’s (NCIP), tuloy ang kanilang
laban  upang  makuha  na  ang  titulo  o  ang  Certificate  of
Ancestral Domain Title (CADT) para sa seguridad ng kanilang
lupa. Bukod rito, si Tatay Alejo din ay vice president ng
Indigenous  People’s  Education  (IPED),  kaisa  sya  sa  mga
tagapag-balangkas  ng  mga  ituturong  wika  sa  mga  katutubo
hanggang marating nila ang K-12.

Gamit ang mga paa, sipag, tiyaga, at pagmamahal sa pamilya sa
halos dalawampung taong paglalakad pasan-pasan ang mga ibat-
ibang uri ng gulay na paninda mula sa kabundukan hanggang sa
bayan ng apat na oras, umaraw man o umulan, tunay nga na
nagbunga na ang bawat patak ng pawis at luha.

Nakapagpatayo na rin sila ng bahay sa kabihasnan upang hindi
na mahirapan sa pagpasok sa eskwela ang kanilang mga anak.
Nag-aangkat pa rin sila ng gulay galing sa kanilang Sitio
bilang kabuhayan na ngayon naman ay naibababa na gamit ang
kanilang nabiling kalabaw. Mayroon na rin silang motorsiklo.
Ayon kay Nanay Julie, diskarte, pagmamahal sa pamilya, at
panalangin  sa  Diyos  ang  kanilang  naging  susi  sa  negosyo.
Minsan na din silang nakapag-ani ng tanim na palay, hindi nila
binenta kundi naging pagkain nila ito ng isang taon. Bagamat
ang  Pamilya  ay  purong  Ayta  na  nahaharap  sa  pagbabago,
naipapanatili pa rin nila ang kanilang kultura sa pamamagitan
ng pagkwekwento at pag papaalala na hindi nila dapat kalimutan
ang mga kinagisnang kultura ng katutubo.



Marahil nga marami man ang natabunan ngkahirapan, may ilan pa
ring  patuloy  na  aahon  at  gagamitin  ang  mga  natutunan  sa
marahas na kahapon, isa na rito ang Pamilya Bagat.
Bakit sila maituturing na Huwarang Pamilya? Sila ay galing sa
mahirap at malaking Pamilya subalit sila ay nagpupunyagi na
mapaunlad  ang  kanilang  pamumuhay  sa  pamamagitan  ng
pagtutulungan, pagkakaisa at pagtitiyaga. Sila din ay ehemplo
ng  mga  katutubong  pamayanan  sapagkat  isa  sila  sa
nakikipaglaban para sa karapatan at pagprepreserba ng kultura.

